MAATLA A LEHONO
Dikgetho tše tša Mangwalo a Makgethwa di kgobokantšwe go homotša le go hlohleletša batho dinakong tša malwetši le maemo a boima.
Sepedi 2000 Translation
Morena ke Modiši wa Rena
DIPESALOME 23:1-6
Morena ke modiši wa ka;
ga ke hloke selo.
O nkhutšiša mafulong a matala;
o nkiša meetseng a makhutšo.
O a ntapološa,
o ntshepediša ka tsela tše di lokilego ka lebaka la leina la gagwe.
Le ge nka sepela molapong wo o šiišago,
nka se boife selo,
gobane wena, Morena, o na le nna.
O ntšhireletša ka molamo wa gago,
ka lepara la gago wa ntlhahla.
O ntirela monyanya manaba a ka a ntebeletše;
o nkamogela mo nkego ke moeng yo mogolo,
wa ntlaletša senwelo wa go falala.
Ke a tseba gore botho le lerato la gago di tla ba le nna bophelong bja ka ka moka,
gomme ke tla dula ka ngwakong wa gago ge ke sa phela.
Thapelo ya go Tumiša
DIPESALOME 27:1-14
Morena ke seetša sa ka le Mophološi wa ka –
nka se boife motho.
Morena ke botšhabelo bja ka –
nka se tšhoge motho.
Ge batho ba babe ba ntlhasela gore ba mpolaye,
e lego bona batlaiši le manaba a ka, go thetšwa bona ba wa.
Le ge madira a ka ntikanetša,
nka se ke ka boifa;
le ge manaba a ka ntlhasela,
ke tla no fela ke botile Modimo.
Ke selo se tee se ke se kgopetšego Morena,
seo ke sona ke tlago se nyaka:
ke go ba ka ngwakong wa Morena bophelo bja ka ka moka,
go bogela botho bja gagwe,
le go kgahlwa ke bjona.
Mohla wa matshwenyego o tla ntšhireletša ka ngwakong wa gagwe,
o tla nkutamiša ka Tempeleng ya gagwe ka bolokega;
o tla nkuka a mpea godimo ga lerako.
Ka gona ke tla fenya manaba a a ntikologilego;
ke tla duduetša mekgolokwane ke dira dihlabelo Tempeleng;
ke tla opela ke tumiša Morena!
Ntshekegele tsebe, Morena,
ge ke go llela,
nkgaugele o nkarabe!
Ke gopola taelo ya gago ye e rego:
“Tlaang le nkhunamele.”
Ka gona ke tletše go go khunamela,
wena Morena.
O se ke wa nkhutela, hle!
O se ke wa nthaka o nkgalefetše,
nna, mohlanka wa gago.
O hlwa o nthuša;
hle, se ntlogele, se ntahle,
wena Modimo, Mophološi wa ka!
Le ge tate le mme ba ka ntahla,
Morena yena o tla mpabalela.
Nthute ditsela tša gago, Morena,
mme o ntlhahle tseleng ya polokego,
gore manaba a ka a se atlege.
Hle, se nkgafele thatong ya manaba a ka,
gobane dihlatse tšeo tša maaka di nkemetše ka maoto,
di ntsošetša mpherefere.
Ge nkabe ke se ka dumela gore ke tla bona botho bja Morena
mo bophelong bjo nkabe ke hwile.
Bota Morena! O se ke wa tlalelwa!
Ee, bota Morena.
Modimo o na le Rena
DIPESALOME 46:1-11
Modimo ke setšhabelo sa rena le maatla a rena;
ke komana madulaabapile mabakeng a mathata.
Ka gona,
le ge lefase le ka šikinyega,
le dithaba tša kgeregela ka garegare ga lewatle;
le ge mawatle a ka rora a galefile,
le dithaba tša thothomedišwa ke kgalefo yeo, re ka se tšhoge. Sela
Go na le noka ye nngwe yeo dinokana tša yona di thabišago motse wa Modimo,
le ngwako wo mokgethwa wa Yogodimodimo.
Modimo o mo motseng woo,
gomme wona o ka se thubje.
Yena o tla tlo o phalalela ge letšatši le hlaba.
Modimo o kwatša lentšu la gagwe –
ditšhaba di a gakanega,
mebušo e nyaka go wa,
lefase le a fedišwa. Sela
Morena Ramaatlaohle o na le rena;
Modimo wa Jakobo ke setšhabelo sa rena!
Etlang le bone ditiro tša Morena,
dimakatšo tše a di dirago lefaseng!
O fediša dintwa lefaseng ka moka;
o roba mara, a robaganya le marumo,
dikoloi tša ntwa a di tšhuma ka mollo.
O re: “Lesang go lwa,
mme le tsebe gore ke nna Modimo.
Ke nna Kokamaditšhaba,
ke nna Kokamalefase.”
Morena Ramaatlaohle o na le rena;
Modimo wa Jakobo ke setšhabelo sa rena!
Thapelo ya go kgopela Tebalelo
DIPESALOME 51:1-12
Ntšhokelwe hle, Modimo,
ka ge o nthata ka leratorato.
Phumola dibe tša ka ka kgaugelo ya gago ye kgolo.
Ntlhatswe bokgopo bja ka,
o ntire yo a hlatswitšwego sebe.
Diphošo tša ka ke a di tseba,
le sebe sa ka ke dula ke se gopola.
Ke phošeditše wena, wena fela,
mme ke dirile se o bonago e le se sebe.
Ka gona go a swanela ge o nkahlola.
Go lebane ge o mpona molato.
Ke tswetšwe ke le yo kgopo,
ke imilwe ke le modiradibe.
Ka ge therešo e le se se go kgahlago pelong ya motho,
nthute ka pelong ka mo ke swanetšego go phela.
Ntlhwekiše sebe ka hisopo,
ke mo ke tlago hlweka.
Ntlhapiše ke tage go feta leswela.
Nke o nkweše mekgolokwane ke boele ke thabe,
mme le ge o nthobagantše marapo ke tla buša ka thaba.
Budulala o se hlwe o bona dibe tša ka,
mme o phumole bokgopo bja ka bjohle.
Modimo, hle,
mpopele pelo ye e hlwekilego,
mme o ntsenye moya wo mofsa wa potego.
Se nthake pele ga gago;
se nkamoge moya wa gago wa bomodimo.
Buša o mphe lethabo la motho yo o mo phološitšego,
mme o dire gore ke rate go go theeletša.
Modimo ke Mošireletši wa rena
DIPESALOME 91:1-4
Yo a lego ka lehwafeng la Ramadulagodimo,
a dulago a šireleditšwe ke Ramaatlaohle,
a ka re go yena:
“Ke wena setšhabelo sa ka le sebo sa ka;
o Modimo yo ke mmotilego.”
Gobane ke yena a go phefišago mereo ya barei le malwetši a mašoro.
O go šireletša ka diphego tša gagwe;
o bolokega ge o hlokometšwe ke yena.
O botegela go go šireletša le go go phemela.
Reta Morena
DIPESALOME 103:1-5
A ke rete Morena!
A ke tumiše leina la gagwe le lekgethwa ka pelo ya ka ka moka.
A ke rete Morena,
ke se lebale tše a ntirelago tšona:
O ntebalela makgopo a ka ka moka;
o mphodiša malwetši a ka ohle.
O ntlhakodiša lehung;
o a ntlhompha, a nthata, a ntšhokela.
Bophelong bja ka ka moka
o mpha tše botse ka bontši,
gore ke no fela ke tiile,
ke le yo mofsa bjalo ka ntšhu.
Morena ke Mošireletši wa rena
DIPESALOME 121:1-8
Ke lelalela kua dithabeng;
ke botile go thušwa ke mang?
Ke botile go thušwa ke Morena,
Mohlodi wa legodimo le lefase.
A ka se go lese o kgopša;
Mošireletši wa gago ga a potume.
Ee, Mošireletši wa Israele ga a potume,
le gona ga a robale.
Morena ke Mošireletši wa gago;
o šika le wena go go leta.
Letšatši le ka se go dire selo mosegare,
le ge e le wona ngwedi bošego.
Morena o tla go šireletša kotsing tšohle,
o tla šireletša bowena bja gago ka moka.
O tla go šireletša mayong le maboong a gago,
gonabjale le go ya go ile.
Tšhireletšo ya Tšhaba sa Modimo
DIPESALOME 125:1-2
Ba ba botilego Morena ba etša thaba ya Sione,
yona e sa šikinyegego,
e ka se kego ya timelela.
Bjalo ka ge Jerusalema e dikaneditšwe ke dithaba,
tšhaba sa Morena le sona se dikaneditšwe ke yena,
gonabjale le go iša go sa felego.
Thapelo ya go kgopela Thušo
DIPESALOME 130:1-8
Morena, ke go bitša ke le fasefase
sekoting sa dibe tša ka.
Ekwa sello sa ka, hle, Mong wa ka;
ntlhwaele tsebe ge ke go kgopela thušo!
Ge o ka be o eya le makgopo a rena, Morena,
ke mang yo a ka bego a ka phela, Mong wa ka?
Eupša o re swarela dibe,
gore re tle re go boife.
Ke dula ke letetše go thušwa ke Morena,
ke letetše ka mafolofolo,
ke emetše gore go phethege se a se boletšego.
Ke dula ke letetše Morena
go feta bahlapetši ba ba letago masa,
ee, bahlapetši ba ba letago masa.
Israele, holofela Morena,
gobane lerato la gagwe ga le fetoge,
gomme o dula a itokišeditše go phološa.
O tla phološa Baisraele makgopong a bona.
Tsebo le Tlhokomelo ye e Feletšego ya Modimo
DIPESALOME 139:7-12
Na nka go tšhabela kae?
Ke kae mo nka go khutelago gona?
Ge nka rotogela legodimong,
ke yo hwetša o le gona;
ge nka yo patlama bodulabahu,
o tla be o le gona kua.
Ge nka fofela kua bohlabatšatši,
goba ka yo dula ka mafelelong a bodikelatšatši,
le gona moo o tla ntlhahla ka seatla sa gago,
o tla ntshwara ka seatla sa la go ja.
Le ge nka re leswiswi le mpipe,
goba seetša e be bošego go ntikologa,
go wena leswiswi ga le fifale,
le bošego bo taga bjalo ka mosegare –
go wena leswiswi le swana le seetša.
Tshepha Morena
DIEMA 3:5-6
O tshephe Morena ka pelo ya gago ka moka.
O se ke wa tshepha kwešišo ya gago.
O gopole Morena dilong tšohle tše o di dirago,
gomme yena o tla go lokišetša ditsela.
Khutšo ya Mmakgonthe
JESAYA 26:3-4
Yo a sa tekatekego maikemišetšong a gagwe,
wena, Morena, o mo phediša ka khutšo ya mmakgonthe,
ka ge a botile wena.
Botang Morena go ya go ile,
ka mehla ke yena Mošireletši wa lena.
Mantšu a Kholofelo
JESAYA 40:1-8,28-31
Modimo wa rena o re:
“Homotšang setšhaba sa ka,
se homotšeng!
Beang batho ba Jerusalema pelo!
Le ba botše gore ba tlaišegile, go lekane,
ba lefeleditše dibe tša bona.
Ke ba otlile kudu go lekana dibe tša bona.”
Motho o a goelela o re:
“Phulelang Morena tsela lešokeng!
Lekaneletšang Modimo wa rena tselakgolo nageng ye e omilego!
Tšheletšang meedi yohle;
lekanetšang dithaba le meboto yohle.
Mebotwana e lekanetšwe e be molala,
mme mo go sego gwa lekanela go lekanetšwe.
Ke gona letago la Morena le tlago utollwa,
mme batho bohle ba le bona mmogo.
O realo, Morena.”
Motho o a goelela o re:
“Bega!” Ka botšiša ka re:
“Ke bege eng?” A re:
“Bega gore batho ka moka ba bjalo ka bjang;
ba hwa ka pela boka matšoba a naga.
Mabjang a a omelela,
matšoba a a pona,
ge Morena a tliša phefo ye e a fokago.
Gabotsebotse batho le bona ba bjalo ka bjang,
ga ba phele nako ye telele.
Ke therešo, mabjang a a omelela,
le matšoba a a pona,
eupša lentšu la Modimo wa rena lona ke la neng le neng.”
Kgane ga le tsebe?
Ga se la kwa?
Morena ke Modimo wa go ya go ile,
Mohlodi wa lefase lohle.
Ga a lape,
ga a felelwe ke maatla.
Tlhaologanyo ya gagwe ga e fihlelwe.
O lapološa bao ba lapilego,
bao ba fokolago a ba fa maatla.
Bafsa le bona ba a lapa ba fele maatla.
Masogana le ona a a thetšwa a we.
Eupša bao ba tshephilego Morena ba tla lapologa,
ba se sa felelwa ke maatla,
ba swana le dintšhu tše di akalalago.
Ba tla kitima ba se lape,
ba sepela ba sa fele maatla.
Ke tla Ba le Wena
JESAYA 43:1-3a
Lena Baisraele,
Morena yo a le hlodilego,
yo a le bopilego,
lena ditlogolo tša Jakobo, o re:
“Le se ke la boifa –
ke le hlakodišitše.
Ke le biditše ka leina la Israele –
le ba ka.
Ge le tshela noka ye e išago,
ke tla ba le lena;
matshwenyego a lena a ka se le tšee bjalo ka lefula.
Ge le putla mollo le ka se tlaboge,
gobane nna ke Morena Modimo wa lena,
Modimo yo mokgethwa wa Israele,
yo a le phološago.”
Neo ya Modimo ya Lešoko
JESAYA 55:6-9
Retologelang go Morena a sa le file sebaka;
mo rapeleng a sa le kgauswi.
Bakgopo a ba lahle ditiro tša bona,
ba babe ba tlogele megopolo ya bona.
A ba sokologele go Morena,
mme yena o tla ba šokela;
ba retologele go Modimo wa rena,
ka gobane o swarela batho dibe gantšintši.
Morena o re:
“Megopolo ya ka ga e swane le ya lena,
le ditsela tša ka di fapana le tša lena.
Bjalo ka ge magodimo a phagame kudu ka godimo ga lefase,
ka wona mokgwa woo ditsela le megopolo ya ka di ka godimo ga tša lena.”
Lethabo la Mmakgonthe
MATEU 5:3-10
“Ba lehlogonolo ke bao ba botilego Modimo,
gobane mmušo wa Modimo ke wa bobona.
Ba lehlogonolo ke bao ba llago,
gobane Modimo o tla ba homotša.
Ba lehlogonolo ke ba boleta,
gobane sa bona e tla ba lefase le lefsa.
Ba lehlogonolo ke ba ba fišegelago gore lefaseng go dirwe tše di nyakwago ke Modimo,
gobane ba tla kgotsofatšwa.
Ba lehlogonolo ke bao ba gaugelago,
gobane le bona Modimo o tla ba gaugela.
Ba lehlogonolo ke ba dipelo tše di hlwekilego,
gobane ba tla bona Modimo.
Ba lehlogonolo ke badirakhutšo,
gobane ba tla bitšwa bana ba Modimo.
Ba lehlogonolo ke ba ba hlomarwago
ka ge ba dira tše di nyakwago ke Modimo,
gobane mmušo wa Modimo ke wa bobona.”
Se Balabale
MATEU 6:25-34
“Ke ka lebaka leo ke le botšago gore le se ke la balabala mabapi le dijo le dino le diaparo tše le di hlokago bophelong. Ga ke re bophelo bo bohlokwa go phala dijo? Mmele le wona ga ke re o bohlokwa go phala diaparo? Lebelelang dinonyana tše di fofago moyeng. Ga di bjale peu, ga di bune mabele tša a tšhela ka matlolong; le ge go le bjalo Tatagolena wa legodimong o a di otla. Na lena ga le ba bohlokwa kudu go feta dinonyana? Kgane ke mang mo go lena yo a ka ikokeletšago bophelo gannyane ka go bo balabalela?
“Gomme diaparo tšona le balabalelang ka tšona? Lebelelang ka mo matšoba a naga a melago ka gona: ga a šome, ga a ithokele diaparo. Eupša ke le botša gore le Kgoši Solomone, le ge a be a humile le dinala, o be a sa tšhephe bjalo ka le lengwe la ona. Bjale ge ešita le bjang bja naga, bjo bo bago gona lehono, ka moswane bo tsoge bo lahletšwe sebešong, Modimo a bo apeša ka mokgwa wo, na lena a ka nama a se le apeše le go feta, lena ba tumelo ye nnyane?
“Ka gona le se ke la balabala la re: ‘Na re tla ja eng, re tla nwa eng, re tla aparang?’ Tšeo ka moka ke tše baditšhaba ba dulago ba balabala ka tšona. Tatagolena wa legodimong o a tseba gore tšohle tšeo le phela ka tšona. Lena sa pele le šomele mmušo wa Modimo le tše Modimo a nyakago gore le di phethe, gomme tše dingwe tšeo ka moka o tla le okeletša ka tšona. Ka gona le se ke la tshwenyega ka tša ka moswane, ka gobane la ka moswane le na le a lona mathata. Letšatši le lengwe le le lengwe le na le mathata a a le lekanego.”
Kgopela, Nyaka, Kokota
MATEU 7:7-8
“Kgopelang, gomme le tla fiwa; nyakang, gomme le tla hwetša; kokotang, gomme le tla bulelwa. Gobane mang le mang yo a kgopelago o a fiwa, yo a nyakago o a hwetša, le yo a kokotago o tla bulelwa.”
Maatla a Tumelo
MATEU 8:5-8,13
Ge Jesu a tsena motseng wa Kapernaume, a gahlanetšwa ke molaodi wa bahlabani ba lekgolo gomme yena a mo kgopela gore a mo thuše a re: “Morena, mohlanka wa ka o a babja, o robetše kua gae; o rephile ditho, le gona o lwala kudu.”
Jesu a re: “Ke tla ya ka mo fodiša.”
Molaodi a mo fetola a re: “Morena, ga se ka swanela gore o tsene ka lapeng la ka. Eno bolela lentšu le tee, gomme mohlanka wa ka o tla fola.”
Ka morago Jesu a re go molaodi yola: “Boela gae; se o se dumetšego se tla direga.”
Gomme mohlanka wa molaodi yola a fola ka yona nako yeo.
Se Boife
MATEU 10:29-31
“Ga ke re diphorogohlo tše pedi di rekwa ka sente? Le ge go le bjalo le e tee ya tšona e ka se wele fase Tatagolena a sa tsebe. Le lena meriri yohle ya lena e badilwe. Ka gona, le se ke la boifa – lena le ba bohlokwa go feta diphorogohlo tše dintši.”
Etlang go Nna le Khutše
MATEU 11:28-30
“Etlang go nna bohle ba le lapilego gape le imelwago, gomme ke tla le khutšiša. Phelang ka dithuto tša ka, gomme le ithuteng ka nna, ka gobane ke yo botho, ke wa pelo ya boikokobetšo, gomme ke tla le khutšiša. Gobane go phetha tše ke le rutago tšona ga go bothata, le mediro ye ke le fago yona go bonolo go e dira.”
Jesu o Fodiša Batho ba Bantši
MATEU 15:30-31
Mašaba a mantši a tla go yena ba tliša digole, difofu, dihlotša, dimumu le balwetši ba bangwe ba bantši ba ba bea pele ga Jesu, gomme yena a ba fodiša. Batho ba makala ge ba bona dimumu di bolela, dihlotša di sepela gabotse, digole di fodišitšwe, le difofu di bona, gomme ba reta Modimo wa Israele.
Ntatele
MATEU 16:24-26
Ke moka Jesu a re go barutiwa ba gagwe: “Ge motho a nyaka go ba molatedi wa ka, a ikone, a ikemišetše go tlaišwa bjalo ka nna, gomme a ntatele. Gobane yo a ipabalelago o tla lahlega, eupša yo a itatolago ka lebaka la ka o tla phelela sa ruri. Etse motho go tla mo holang go rua lefase lohle, eupša a loba sebaka sa go hwetša bophelo bjo bo sa felego? Goba ke eng se motho a ka rekago bophelo bjo bo sa felego ka sona?”
Jesu o Homotša Ledimo
MARKOSE 4:37-39
Gateetee gwa tsoga ledimo le legolo mo maphoto a lewatle a ilego a ba a šwahlela ka leselawatleng, leselawatle la ba la nyaka go tlala meetse. Yena o be a le kua morago ka leselawatleng a ithobaletše, a sametše mosamelo. Ba mo tsoša, ba re go yena: “Moruti! Na kgane ga o na taba le rena ge re ehwa?”
Jesu a emelela, a kgalema ledimo, mme a re go letsha: “Homola, o re tuu!” Ledimo la napa la homola, gwa re tuu!
Mošomo wa Jesu
LUKASE 4:18-22
“Moya wa Morena o mo go nna;
ke ka lebaka leo a mpeilego gore ke yo begela badiidi Taba ye Botse ya Modimo.
O nthomile go begela dibofša gore di tla bofollwa,
le difofu gore di tla kgontšhwa go bona,
le go lokolla ba ba gateletšwego,
le go bega gore nako ya gore Morena a lokolle setšhaba sa gagwe e fihlile.”
Ke moka Jesu ge a seno phutha puku yeo, a e bušetša go mohlanka mme a dula fase. Batho ka moka ka sinagogeng ba mo tomolela mahlo. Ge a thoma go ba hlalošetša temana yeo a re: “Lehono temana ye ya Mangwalo a Makgethwa ye le sa tšogo e kwa e phethagetše.”
A ba kgahla ka moka mme ba kgotsa ka mo a kgonago polelo ka gona. Ba re: “Na ga ke re ke yena morwa wa Josefa?”
Nku ye e timetšego
LUKASE 15:3-7
Ke moka Jesu a ba swantšhetša ka go re:
“Ga ke re ge o ka re o na le dinku tše lekgolo, wa timelelwa ke e tee ya tšona, o tlogela tšela tše masome a senyane a metšo ye senyane madišong, wa yo nyaka yela e timetšego go fihlela o e hwetša? Etse ge o e hweditše o e atha magetleng o thabile. Ge o fihla gae o bitša bagwera ba gago le baagišani wa re: ‘Thabang le nna, ka gobane ke bone nku ya ka ye e bego e timetše!’ Ke a le botša, ka wona mokgwa wo mobjalo kua legodimong modiradibe o tee yo a sokologago dibeng tša gagwe o tla thabelwa go feta batho ba masome a senyane le metšo ye senyane ba go loka ba ba sa hlokego go sokologa.”
Leboga Modimo
LUKASE 17:12-19
Ya re ge a tsena motsaneng wo mongwe, a gahlana le banna ba lesome ba ba bolawago ke bolwetši bja letlalo bja go ba tšhilafatša. Ba emela kgojana, ba mo goelela ba re: “Jesu, Mong wa rena, hle, nke o re šokele!”
Jesu ge a ba bona a re go bona: “Eyang go baprista ba le bone.”
Ba rile ba sa ya ba ipona ba fodile ba hlwekile. Yo mongwe wa bona ge a ipona a fodile, a boa a goeletša a tumiša Modimo. A itahlela fase ka sefahlego pele ga Jesu, a mo leboga. Yena e be e le Mosamaria. Jesu a re: “Ga ke re go fodišitšwe banna ba lesome, bjale bale ba bangwe ba senyane ba kae? Go reng go boile fela yo e sego Moisraele yo go tlo leboga Modimo?” Ke moka a re go monna yoo: “Emelela o sepele; tumelo ya gago e go fodišitše.”
Jesu o Šegofatša Bana
LUKASE 18:15-17
Batho ba bangwe ba tliša bana go Jesu gore a ba bee diatla. Barutiwa ba gagwe ge ba di bona ba kgalema batho bao, fela Jesu a bitša bana bao, gomme go barutiwa ba gagwe a re: “Lesang bana bao ba tle go nna, le se ke la ba thibela, gobane mmušo wa Modimo ke wa ba babjalo. Ruri, ke le botša gore yo a sa dumelego go bušwa ke Modimo, a sa etšego ngwana, a ka se tsoge a tsene legodimong.”
Modimo o Ratile Lefase Kudu
JOHANESE 3:16-17
“Gobane Modimo o ratile lefase kudu mo a ilego a ba a le fa Morwa wa gagwe a le noši, gore mang le mang yo a dumelago go yena a se lahlege, eupša a be le bophelo bjo bo sa felego. Gape Modimo ga se a roma Morwagwe lefaseng gore a tle a le ahlole, o mo romile gore a tle a le phološe.”
Mothopo wa Meetse
JOHANESE 4:13-14
Jesu a mo fetola ka go re: “Mang le mang yo a nwago meetse a o nyorwa gape, fela yo a nwago meetse a nna ke mo fago ona a ka se tsoge a nyorilwe gape. Meetse a ke tlago mo fa ona e tla ba mothopo mo go yena wa go seloga meetse a go mo fa bophelo bjo bo sa felego.”
Jesu ke Modiša wa go Loka
JOHANESE 10:11-16
“Ke nna modiša wa go loka. Gomme modiša wa go loka o ikgafela go hwela dinku tša gagwe. Mothwalwa yena, yo e sego modiša ebile e se mong wa dinku, o re go bona phiri e etla a tlogele dinku, a tšhabe, gomme phiri e di sware e di phatlalatše. Mothwalwa o a tšhaba ka gobane e le mothwalwa, a se na taba le dinku. Nna ke modiša wa go loka. Ke tseba dinku tša ka le tšona di a ntseba, bjalo ka ge Tate a ntseba le nna ke a mo tseba; gomme ke ikgafela go hwela dinku tša ka. Ke sa na le tše dingwe dinku tše e sego tša lešaka le. Le tšona ke swanetše gore ke di tliše; di tla kwa lentšu la ka, gomme go tla ba mohlape o tee le modiša o tee.”
Jesu ke Yena Tsela ya go ya go Tatagwe
JOHANESE 14:1-7
“Le se ferekane; le dumele go Modimo, le nna le dumele go nna. Ka ntlong ya Tate go na le madulo a mantši; ge go ka be go se bjalo, na nkabe ke le botša gore ke ya go le lokišetša madulo? Ge ke ile go le lokišetša madulo, ke tla boa ka tla ka le tšea gore le lena le yo ba mo ke lego gona. Tsela ya go ya mo ke yago gona le a e tseba.”
Thomase a re go yena: “Morena, re ka re re sa tsebe mo o yago, tsela ya go ya gona yona ra e tseba?”
Jesu a mo fetola a re: “Tsela ya gona le therešo le bophelo ke nna. Ga go yo a yago go Tate ge e se ka nna. Ge eba nna le a ntseba le Tate le tla mo tseba, gomme go thoma gonabjale le a mo tseba ebile le mmone.”
Le Bagwera Ba Ka
JOHANESE 15:12-17
“Molao wa ka ke wa gore le rataneng bjalo ka ge le nna ke le rata. Lerato la go feta la ge motho a ka hwela bagwera ba gagwe ga le gona. Gomme lena le bagwera ba ka ge le dira tše ke le laelago tšona. Ga ke sa le bitša bahlanka, ka gobane mohlanka ga a tsebe se mong wa gagwe a se dirago. Lena ke le bitša bagwera ka gobane ke le begetše tšohle tše ke di boditšwego ke Tate. Ga se lena le nkgethilego, ke nna ke kgethilego lena ka le dira gore le enywe dikenywa tša go swarelela, gore se le kago se kgopela Tate ka ge le le ba ka, a le fe sona. Bjale ge, se ke le laelago sona ke gore le rataneng.”
Bophelo bjo bo sa Felego
JOHANESE 17:3
“Etse bophelo bjo bo sa felego bjo ke go tseba wena, Modimo o nnoši wa mmakgonthe, le go tseba Jesu Kriste, yo o mo romilego.”
Lokafaditšwe Ka Tumelo
BAROMA 5:1-5
Ka ge bjale re lokafaditšwe ka tumelo, re boelantšwe le Modimo ke Jesu Kriste, Morena wa rena. Ke yena a re filego mahlogonolo a Modimo ka tumelo ya rena ao bjale re phelago ka ona. Ke ka lebaka leo re ikgantšhago ka letago la gagwe le re le holofetšego. E sego fao fela; re ikgantšha le ka mathata a rena, ka ge re tseba gore mathata a tliša kgotlelelo, kgotlelelo e dira gore re kgahle Modimo, gomme go kgahla Modimo go re tlišetša kholofelo. Kholofelo yeo ga e re swabiše, gobane lerato la Modimo le tšhetšwe ka dipelong tša rena ke Moya wo Mokgethwa wo re o filwego.
Lerato la Modimo ka Kriste Jesu
BAROMA 8:31-39
Ge ditaba di le ka mokgwa wo na re ka reng? Kgane ge Modimo a na le rena ke mang yo a ka emeletšanago le rena? Modimo ga se a babalela Morwagwe, eupša o ile a re gafela yena go re phološa bohle. Bjale a ka napa a se re fe tše dingwe tšohle? Na bao ba kgethilwego ke Modimo, o gona yo a ka ba beago molato? Etse Modimo yena ga a ba bone molato! Bjale ke mang yo a ka ba bonago molato? Gape Kriste Jesu o hwile a ba a tsošwa, a yo dula madulong a bogoši kgauswi le Modimo, gomme o re rapelela go yena. Bjale ke mang yo a ka kgonago go re aroganya le Kriste yo a re ratago yo? Kgane tlalelo e ka kgona, goba mathata, goba tlaišo, goba tlala, goba mohlako, goba kotsi, goba lehu? Ga ke re go ngwadilwe ka Mangwalong a Makgethwa gwa thwe:
“Ka lebaka la gago re dula re lebane le lehu;
re swarwa bjalo ka dinku tše di yago go hlabja.”
Aowa, dilong tšeo ka moka re šetše re fentše ka botlalo ka yo a re ratilego. Gobane ke tseba ntle le pelaelo gore ga go se se kago re aroganya le Modimo yo a re ratago: ga se lehu goba bophelo, ga se barongwa goba magoši a semoya goba balaodi ba semoya, goba dilo tša gonabjale goba tša ka moso, ga se sa kua godimo sebakabakeng, goba sa kua fase bodulabahu – gare ga tšohle tše di hlodilwego ga go se se kago re aroganya le Modimo yo a re ratago ka Kriste Jesu, Morena wa rena.
Kgotlelelo le Tiišetšo
BAROMA 15:4-6
Tšohle tše di ngwadilwego ka Mangwalong a Makgethwa mehleng ya kgale di ngwaletšwe go re ruta, gore re tle re be le kholofelo ka go se fele pelo le go tiišwa ke tše di ngwadilwego. A Modimo yo a re kgontšhago go se fele pelo, gape a re tiišago a dire gore le phedišane ka kwano go ya ka moo go kgahlago Kriste Jesu, gore le tle le tumiše Modimo, TatagoMorena wa rena, Jesu Kriste, mmogo ka molomo o tee.
Lerato
1 BAKORINTE 13:1-13
Le ge nka kgona go bolela mantšu ohle a go se kwešišwe a batho le a barongwa, ge ke se na lerato, ke no swana le tshipi ye e kwetenyago goba moropa wo o tidimetšago. Le ge nka ba le mpho ya go kgona go bega molaetša wa Modimo, le ge nka tseba diphiri ka moka le dilo ka moka, le ge nka ba le tumelo yohle ye e nyakegago go šutiša dithaba, ge ke se na lerato, gona ga ke selo. Le ge nka fa bahloki tšohle tše ke nago le tšona, le ge nka ikgafela go fišwa, ge ke se na lerato, gona ga go nkhole selo.
Wa lerato ga a felele motho pelo, ebile ke yo botho; ga a na mona, ga a ikgantšhe, ebile ga a na makoko. Wa lerato ga a dire dihlabišadihlong, ga a nyake go ikhola; ga a selekege fela; ga a sware yo kgopo ka pelo. Ga a thabele bobe, o thabela toka. O kgotlelela tšohle, o dumela tšohle, o holofela tšohle, o pelotelele go tšohle.
Lerato ga le fele, kganthe mpho ya go kgona go bega molaetša wa Modimo yona e tla fela, le ya go kgona go bolela ka mantšu a a sa kwešišwego e tla fela, tsebo le yona e tla fela. Gobane tsebo ye re nago le yona e a hlaelelwa, mokgwa wo re begago molaetša wa Modimo ka wona le wona o a hlaelelwa. Eupša mohla go etla seemo sa tše di feletšego, tše di hlaelelwago di tla timelela.
Mola ke sa le ngwana, ke be ke bolela bjalo ka ngwana, ke gopola bjalo ka ngwana, ke nagana bjalo ka ngwana; bjale ka gore ke monna, tša bobjana ke di tlogetše. Gonabjale tše re di bonago di etša seswantšho se se ifetšego ka seiponeng; ka nako yeo re tla bona tšohle re lebane le tšona. Gonabjale tše ke di tsebago ke seripanyana fela, ka nako yeo ke tla tseba tšohle ka botlalo bjalo ka ge le nna Modimo a ntseba ka botlalo.
Bjale ge, tše di dulago di le gona ke tumelo le kholofelo le lerato, tše tharo tše; gomme sa go di feta ka moka ke lerato.
Phenyo
1 BAKORINTE 15:54-58
Mohla se se bolago se fetošwa se se sa bolego, le se se hwago se fetošwa se se sa hwego, ke mo go tlago phethega Mangwalo a Makgethwa a a rego: “Lehu le fedišitšwe, le fenyeditšwe sa ruri!”
“Wena Lehu, o fentšwe!
Wena Lehu, o ka se sa bolaya!”
Gape lehu le bolaya ka sebe, mme sebe se hwetša maatla melaong ya Moshe. Fela a re lebogeng Modimo yo a re fago go fenya ka Morena wa rena, Jesu Kriste.
Ka gona, banabešo ba ke le ratago, tiang tumelong le se tekateke. Le tiišeng go direla Morena ka mehla, ka ge le tseba gore go itapišetša Morena ga lena ga se ga lefeela.
Morena o a re Thuša
2 BAKORINTE 1:3-5
A go retwe Modimo, Tatago Morena wa rena, Jesu Kriste, yena Ralešoko, Modimo, Mokgothatši wa ka mehla. O re kgothatša mathateng ohle a rena, gore ka kgothatšo ya gagwe le rena re tle re kgone go kgothatša ba bangwe ge ba le mathateng a mehutahuta. Bjalo ka ge le rena re tlaišwa kudu go etša Kriste ge a ile a tlaišwa, Modimo le yena o re kgothatša kudu ka yena Kriste.
Go Phela ka Tumelo
2 BAKORINTE 4:16-18
Ke ka lebaka la tšona taba tše ge re sa lape. Le ge mebele ya rena e hlagala, re tielela pelong letšatši ka letšatši. Gomme ditlaišego tše dinyenyane tša lebakanyana tše re di kwago tše, di tla re tlišetša letago la go ya go ile, le le fetago dilo tšohle. Gobane re lebeletše tše di sa bonwego, e sego tše di bonwago. Gape tše di bonwago ke tša lebakanyana fela, kganthe tše di sa bonwego tšona ke tša go ya go ile.
Maatla Bofokoding
2 BAKORINTE 12:7-9
Fela gore ke tle ke se ikgogomoše ka tše di makatšago kudu tše ke ilego ka di utollelwa, ke ile ka kgontlhetšwa phatša nameng, phatša ye e bego e itirile moromiwa wa Sathane wa go ntlaiša gore ke fele ke ikokobetša. Ka rapela Morena gararo ke mo kgopela gore a ntlhomole phatša yeo. Yena a mphetola ka go re: “Kgaugelo ya ka e go lekane, gobane maatla a ka a tiile kudu mo go ba ba fokolago.” Ka gona ke kgahlwa kudu ke go itheta ka mafokodi a ka, gore maatla a Kriste a tle a dule mo go nna.
Lerato la Kriste
Ephesians 3:14-21
Tšeo ke tšona tše di ntirago gore ke khuname pele ga Tatagorena wa legodimong, yena yo kgoro ye nngwe le ye nngwe legodimong le lefaseng e hlolwago ke yena. Nna ke kgopela Modimo gore ka lehumo la letago la gagwe a le fe maatla ka Moya wa gagwe gore le tie ka dipelong tša lena, gomme ke rapela gore nke Kriste a ka aga ka dipelong tša lena ka tumelo ye le nago le yona go yena, le gore le dule le tieletše leratong, le le ba ba agilego godimo ga lona, gore lena le badumedi ka moka le kgone go kwešiša bophara le botelele le go phagama le go iša ga lerato la Kriste. Nke nkabe le ka tla la le lemoga – le ge mokagona lona le sa lemogege – gomme la tlala Modimo ka boyena.
Yena a kgonago go dira tše di fetago kudu tše re kago di kgopela goba ra di nagana, ka maatla a gagwe a a šomago mo go rena, a a tumišwe ke ba meloko yohle ka kerekeng le go Kriste Jesu go ya go ile! Amene.
Khutšo Ye e Phalago Kwešišo
BAFILIPI 4:4-9
Thabang ka mehla le le ba Morena. Ke a boeletša, ke re thabang!
Ebang ba botho go yo mongwe le yo mongwe. Morena o kgauswi le go tla. Le se balabale ka selo; sengwe le sengwe se le se nyakago le se kgopele go Modimo ka moya wa thapelo le tebogo. Ke mo Modimo a tlago le phefiša go ja pelo le go tshwenyega le le ba Kriste Jesu, mo e lego gore ga go motho yo a kago kwešiša.
Banabešo, ke fetša ka gore le dule le nagana fela ka tšohle tše e lego tša nnete, tšohle tše di tumišegago, tšohle tše e lego tša go loka, tšohle tše di hlwekilego, tšohle tše di kgahlišago, tšohle tše di dirago gore motho a retwe – a ke re tšohle tše di dirago gore motho e be mothomotho mme a tumišwe ke batho – tšeo ke tšona tše le swanetšego go dula le di nagana. Le dire tše le ithutilego tšona go nna le tše le di amogetšego go nna, e ka ba tše le kwelego ke di bolela goba ke di dira. Gomme Modimo yo a re fago khutšo o tla ba le lena.
Mangwalo a Makgethwa
2 TIMOTHEOSE 3:14-17
Ge e le wena, o kgomarele tše o di rutilwego, gape o di dumelago o holofetše. O tseba ba ba go rutilego tšona. O se lebale gore Mangwalo a Makgethwa o a tsebile go tloga bjaneng bja gago; ke ona a a kgonago go go fa bohlale bjo bo išago phologong ka go dumela go Kriste Jesu. Mangwalo a Makgethwa ka moka a ngwadilwe ka go huetšwa ke Modimo, gomme a hola go ruta therešo, go kgala ba ba fošago, go sokolla batho, le go laya batho gore ba phele ka tshwanelo, gore motho yo a ineetšego Modimo e be yo a kgonago gape a loketšego go dira mediro yohle ye mebotse.
Modimo wa Khutšo
BAHEBERU 13:20-21
Modimo o tsošitše Morena wa rena, Jesu, bahung, yena e lego Modiša yo Mogolo wa dinku, ka madi a gagwe ao kgwerano ya go ya go ile e tiišitšwego ka ona. Modimo wa khutšo a le fe tšohle tše dibotse tše le di nyakago, gore le tle le phethe thato ya gagwe; nke a re dire se se mo kgahlago ka Jesu Kriste. A Kriste a tumišwe go ya go ile! Amene.
Lentšu le Duletše Ruri
1 PETROSE 1:23-25
Gobane le tswetšwe ka bofsa ke lentšu le le phelago la go ya go ile la Modimo la ba bana ba motswadi yo a sa hwego, e sego yo a hwago. Gobane Mangwalo a Makgethwa a re:
“Batho ka moka ba swana le bjang,
letago lohle la bona eka matšoba a naga.
Bjang bo a omelela,
le matšoba a a hlohlorega,
eupša lentšu la Morena le duletše ruri.”
Lentšu le ke yona Taba ye Botse ye le e begetšwego.
Modimo ke Lerato
1 JOHANESE 4:7-12
Barategi, a re rataneng, gobane lerato le tšwa go Modimo. Yo a nago le lerato ke ngwana wa Modimo gomme o tseba Modimo. Yo a se nago le lerato ga a tsebe Modimo, gobane Modimo ke lerato. Gomme Modimo o re bontšhitše gore o a re rata ka go roma Morwa a le noši wa gagwe mo lefaseng, gore re tle re phele ka yena. Se e lego lerato sese: ga se gore ke rena re ratilego Modimo, eupša ke gore ke yena a re ratilego gomme a roma Morwagwe lefaseng gore e tle e be seloba sa dibe tša rena.
Barategi, ge Modimo a re ratile ka mokgwa wo, gona le rena re swanetše go ratana. Ga go motho yo a kilego a bona Modimo, eupša ge re ratana ke gore Modimo o dula e le o tee le rena, gomme go re rata ga gagwe e be mo go feletšego.
Thapelo ya Morena
MATEU 6:9-13
Ka gona, ge le rapela le re:
“ ‘Tatewešo wa magodimong,
leina la gago a le kgethwe;
mmušo wa gago a o tle;
thato ya gago a e dirwe mo lefaseng
bjalo ka ge e dirwa legodimong.
O re fe lehono bogobe bja rena bja ka mehla.
O re lebalele melato ya rena
bjalo ka ge le rena re lebalela
ba ba nago le melato go rena.
O se re iše molekong,
o upše o re phološe bobeng.’ ”

